
Iraganak harrapatu nau


Goizeko zazpietan markesa andreak gaztelua utzi zuen. Goizero bezala, Madeleine ateratzeko parkera, paseatzera. Markesa andrea oso puntuala zenez, Madeleinek eta nik bagenekien egunero sasoi berean ikus genezakeela elkar. Madeleine! Izenaz gogoratze hutsarekin, halako hozkirri gustagarri bat sumatzen dut larruan. Orain badakit bera izan dela nire maite kuttuna, nahiz eta jatorri ezberdinekoak izan. Bera, babestua, zaindua eta mimatua, markesa andrearen gazteluan. Ni, berriz, kale-txakur arrunta baino ez. Nork jakin, ordea, noraino iritsiko ote zen gurea, tartean bestea sartu izan ez balitz?

Hainbeste denbora eta gero, kasualitatez, berriro berarekin topo egin izan ez banu, ez nuen kontu hura gogoratu ere egingo seguruenik. Erabat ustekabean harrapatu ninduen enkontruak. Sikiera aurretiaz prestatzerik izan banu, gauzak beste era batean aterako ziren, ziur. Baina, bat-batean, tupustean, neure parean ikusi nuenean, neure onetik atera nintzen.


Eta hori lasai hasi zela eguna. Egunero bezala, nire lau zaintzaileetariko batek bisita egin zidan nire etxola txiki baina abegitsura, eta janaria ekarri zidan. Estefi zen. Gizaki mota nahiko atsegina, gizakiei buruz halakorik esan ahal bada, behinik behin. Ez da harrotzen den horietakoa, pentsatzen duena esaten du eta, gainera, ez da saiatzen txakurroi malabarismoak irakasten. Nire ontzia janariz bete ondoren, labur agurtu ninduen:


–On egin, Xarmant!


Berak alde egin arte itxaron, eta jaten hasi nintzen. Primeran zihoakidan gizakiek baratze deitzen dioten hesiz inguraturiko terreno zati hartan bizi nintzenetik.


Duela denbora bat, etsai arriskutsu batengandik ihesi nindoala, Federekin topo egin nuen zaborrontzi baten ostean. Nire zaintzaileetariko beste bat da. Egia esan, nahiago dut bera Estefi baino. Berehala jabetu nintzen ore bereko opilak ginela. Borrokalari hutsa da, ni bezala. Eta bera ere ez da Naturak bedeinkatua izan, neure antzera. Tira, esandakoa. Ni kale-txakur bat naiz, berez eta, ondorioz, gizakiekin bizitzea gorroto dut, baina garai hartan beste makalaldi bat pasatzen ari nintzen eta txakurrok kalean irauteko zailtasunekin hasten garen adinean sartzen noa. Beraz, berarekin geratzea erabaki nuen; gutxienez, aldi baterako. Bere etxera mudatzeko prest ere banengoen baina halabeharra zintzo portatu zen nirekin. Federen amak ez ditu atsegin txakurrak. Horregatik, mutikoak eta bere lagunek baratze honetan jarri ninduten. Hemen apur bat gehiago iraun nezake, oraindik. Etxola bat daukat euritik eta hotzetik babesten nauena, zaintzaileek maiz ekartzen didate jana, eta benetako bi lagun ere egin ditut: lorategiko ipotxak.


Lorategiko ipotxek gizakien antza daukate, baina askoz txikiagoak dira. Guztiek daramate kukurutxo gorria, eta bizar zurien ostean ia irribarrez ageri dira beti. Benetako gizakien aldean abantaila handiak dituzte, ordea: ez dute hitz egiten, ez dira mugitzen eta txakurroi ez digute ezer eskatzen. Bakarrik entzun egiten dute. Zer gehiago espero dezake txakur batek lagun batengandik?


Siesta egin nuen bazkaldu eta gero. Amets xarmant baten erdian nengoen, beste kale-txakur batzuekin korrika eta gizakien kontura barrezka, Fedek iratzarri ninduenean.


–Aizu, Xarmant, aizu! Lo zaude?


«Mozolo hori! Ez al duzu ikusten baietz?», gustura esango nion, ba! Baina ez nuen egin. Txakurrok gizakien aurrean hoberen gordetzen dugun sekretua gure inteligentzia da. Gizakien ustez, edozertarako gai egiten gaituen ezaugarri bakarra fideltasuna omen da. Zintzurra moztu dioten ahari-aurpegi ezagun hori jartzen dakigulako da. Oraindik kumeak garenean irakasten digute amek nola jarri aurpegi hori. Begirada hori oso garrantzitsua da. Gizakiek jaten ematea lortzen dugu horrekin. Gizakiak guri jaten emateko daudelako, noski. Beraiek bezala pentsatu eta hitz egin dezakegula ez jakiteak asko laguntzen digu horretan. Gure abantailak: belarri fina eta ahots isila. Horregatik ez dute asmatu oraindik zein den gure sekretua. Beraiekin komunikatzeko tresnak sortu ditugulako, susmorik ez pizteko. Zaunka egiten dugunean esan nahi dugu: «Kaixo! Hemen nago!» Marmar egiten dugunean esan nahi du: «Oso haserre nago!». Eta negarzotinka hasten garenean, esan nahi dugu: «Ai!» edo «Besoetan har nazazu!». Gainera, buztana ere mugi dezakegu, eta horrek gizakiei jakinarazten die pozik gaudela. Hala ere, buztana erortzen uzten badugu, triste gaude.


Honela, gizakiek eta txakurrek oso ondo ulertzen dugu elkar, txakur-belaunaldi eta giza belaunaldi ugariren ondoren. Hori bai, gizakiek ez dute jakin behar gure azkartasunaren sekretua zein den, inola ere; bestela guk geuk egin beharko genuke lan jatekoa lortzeko. Eta hori, gure ustetan, ez da beharrezkoa. Izan ere, gizakiek badute berezitasun bat oso egokia dena txakurrontzat: behar dutena baino askoz janari gehiago lortzen dute. Haien hondakinekin ederki bizi gaitezke gu.


Gauzak horrela, ez nion ezer esan Federi; marmar pixka bat egin nion, haserrea apur bat indartzeko.


–Sentitzen dut, ba, esnatu bazaitut–, esan zuen Fedek, edozein txakurri ohore egiteko moduko begiradarekin.


Ez dakit zergatik, baina Federekin ezin naiz luzaro haserre egon. Niretzat, ia-ia txakur bat da. Beraz, marmar egiteari utzi, txakur fidelaren begirada jarri eta buztanari eragiten hasi nintzen. Berehala izan zuen eragina. Fede berriro poztu zen eta hazka egin zidan lepoan.


–Lagun ona zara, Xarmant! Begira, txakurrentzako bizkotxo pare bat ekarri dizkizut.


Bai horixe. Fedek ederki daki txakurrok zer behar dugun. Bizkotxo zoragarriak dastatu nituen, Fedek lepoan hazka egiten zidan bitartean. Zer ederra den bizitza!


Baina, tamalez, gure enkontru goxoak ez zuen luze iraun. Nire ondasun onenak, hala deitzen diot sudurrari, ederki ezagutzen ditudan usainez hitz egin zidan.


–Zer da, Xarmant? –galdetu zidan Fedek–. Zeri usainka? Zerbait gertatzen zaio janariari?


Gizakiak nola bizi ote daitezke, ondoan dutena usaintzeko gai ere ez badira, gainean izan arte? Oker ez banengoen, nire beste zaintzaileak ari ziren hurbiltzen.


Fede ez zen ohartu haien ahotsak baratzeko atean entzun zituen arte.


–Han! Uste dut Estefi, Errefautxo eta Txarli datozela.


Aurrean geneuzkan hirurak handik gutxira. Geratzen ziren txakurrentzako azken bizkotxo biei begira geratu zen Errefautxo.


–Fede, jaten eman diozu, jada? Gaur arratsaldean Estefiri eta niri tokatzen zitzaigun!


Errefautxo Estefiren neba bikia da. Lagunek izen bitxi hori jarri zioten txiki samarra delako, arreba bikia baino txikiagoa. Txakur batek gizakien umore mota hau nola ulertuko du, ba! Errefautxo beldurti samarra da, bai; ustekabe txikienaren aurrean, erpeak dar-dar hasten zaizkio baina, behar denean, fidatzeko modukoa da. Beraz, bera ere txakurrekin ondo konpon daitekeen gizakia da.


–Lasai, eman egingo diogu ekarri duguna ere –esan zuen Estefik–. Xarmant ezagututa, ziur dena jango duela.


Arrazoia! Buztanari eragiten hasi nintzen eta pare bat aldiz zaunka egin nien erakusteko ez niola muzin egingo beste mokadu bati.


–Jateko beti prest, e, Xarmant? –barre egin zuen Errefautxok, eta gutiziaz bete zidan kaikua.


Jatekoaren gainera egin nuen salto, berehala.


–Ikasteko sasoian jateko orduan adinako grina erakutsiko balu, honezkero munduko txakur-detektiberik onena litzateke –esan zuen Txarlik.


Nik ez nion kasurik egin. Txarlik ez zuen nire apeta izorratuko. Estefiren erabat aurkakoa da. Txarlik asko hitz egiten du; gehienetan, tontakeriez, eta bikaintzat dauka bere burua. Harrotasunez Txarli & Conpany izena jarri dion detektibe-talde bateko nagusia da. Eta, erdi kasualitatez, kasu txiki solte batzuk argitu dituenetik, ez dago inor geldiaraziko duenik. Baina okerrena da trikimailuren bat irakatsi nahian dabilela beti, txakur detektibea izateko premiazkoak direlakoan. Baina horretan nirekin jai du! Bi hankatan jarri, makilatxoa ekarri, hankatxoa eman, eseri eta gizakiek asmaturiko lelokeria horien aurrean, gure aitonaren filosofiari jarraitzen diot nik: «Bost minutuz tontoarena egitea nahikoa da aste osorako». Eskatzen didatena ez dudala ulertzen adierazita, nahiko, beraz. Horrela, lasai uzten dute bat, goizago eta beranduxeago. Okerrena da Txarli temati horietakoa dela. Ez du amore ematen, ezta…! Baina argi dago: protestak protesta, nik haren aginduei men egin orduko hasiko dira gizakiak zaunkaka.


Halakoetan, nire zaintzaile fidel Fedek laguntzen dit ia beti. Eta orduan ere ez zidan huts egin:


–Txarli, utzi Xarmant bakean! Den bezalakoa gustatzen zait niri! Gainera, zertarako behar dugu txakur detektibe bat, argitzeko kasurik ez badaukagu? Iragan Gabonetatik ez da ezer gertatu.


–Ez naiz harritzen! –haserretu zen Txarli. Nolatan deskubrituko dugu ezer, egun guztia txakurrari jaten ematen bagaude?


–Amarekin geratu naiz, supermerkatuan. Erosketa-poltsak eramaten lagundu behar diot –esan zuen Fedek–. Etorri, nahi baduzue. Agian zerbait deskubrituko dugu.


Estefik barre egin zuen, gaizto.


–Seguru! Adibidez, amona bat kalea gurutzatzen, gorriz. Hori bai kasu bikaina Txarli & Companyrentzat!


–Gertatzen dena da ez duzuela serio hartzen –esan zuen Txarlik, minduta–. Goazen Federi laguntzera. Nork daki, behaketa interesgarriren bat egiteko aukera izango dugu, beharbada. Batzuetan, gutxien uste denean egiten da topo kasu batekin.


Gizaki hauek neure onetik ateratzen naute. Digestioa eginez, lasai-lasai siestatxoa egiten utzi beharrean, hirian zehar eraman nahi ninduten; zertarako eta, agian, gaizkileen pistak bilatzeko eta Federen amari erosketa-poltsak eramaten laguntzeko. Federen ama ez da oso txakur zalea. Hortik ezin gauza handirik lortu. Horregatik hasi nintzen buztanari eragiten eta negar-zotinka.


–Zatoz hona, Xarmant! –esan zuen Fedek–. Neuk hartuko zaitut besoetan.


Atsegin dut ikustea gizakiek nola betetzen duten esana, lehenengoan. Hori bai, soilik joaterakoan disfrutatu nuen garraiobideaz. Federen amarekin elkartzeaz bat, poltsa batzuk eman zizkien semeari eta lagunei. Nire ondasun onenak berehala ohartarazi ninduen bertan gordetzen zituzten gutiziez. Ezin zenez beste era batera izan, niri ez zidaten ezer eman eta, gainera, oinez jarraitu behar izan nuen. Federen etxera heltzear geunden, bat-batean, ama gelditu zenean.

–Zerbait ahaztu zait. Auzokoak eskatu dit bere argazki batzuk jasotzeko –esan eta, besterik gabe, bira erdi eman zuen, aurkako norabidean oinez abiatzeko.


Nire zaintzaileek eta nik jarraitu egin genion. Ez neukan ideiarik ere zer ziren argazkiak. Baina agian jangarriak ziren eta, beharbada, zerbait eroriko zitzaidan.


Federen ama eta besteak gizakiek denda deitzen duten horietako etxe batean sartu baino apur bat lehenago, nire ondasun onenak usain ezagun bat atzeman zuen. Usain desatsegina zen, niregan gomuta txarrak pizten zituena. Baina ez nintzen jabetu zer gomuta ziren. Gizakiei dendara jarraitzen nien bitartean, gogoratzen saiatu nintzen, usain eginez, behin eta berriro. Usainak nor gogorarazten zidan ohartu nintzen une berean, hantxe bera, usaina zabaltzen zuena! Sustoarekin, harri eta horma geratu nintzen.

Gizaki bat erorarazi dut


Ni bezain harrituta zegoen bera ere. Bera suspertu zen lehenen.


–Ezin da izan! –oihukatu zuen, bere txilibituahots horrekin–. Kale-txakur ziztrin itsusia! Oraindik bizirik zaude eta!


–Ozta-ozta. Zu ikustean ia joan naiz beste mundura –erantzun nion–. Oraindik Hasso izenarekin jarraitzen al duzu?


Izen hori nazkaz beterik esan nuen, posible nuen nazka guztiarekin.


Hassok baietz egin zuen buruarekin.


–Horixe, eta jabe berberarekin.


Jabea! Hura deitzeko modua! Gizakiak txakurrak baino hobeak direlakoan. Baina hori oso normala zen Hassorengan. Gizatiarturiko txakur horietako bat da. Txakur horiek jaten ematen dietenen ondoan igarotzen dute ia bizitza guztia. Horren truke, erarik imajinaezinetan makurtu behar izaten dute. Bi hankan jarri, hankatxoa eman, ilea mozten utzi eta, okerrena, soinekotxoak eta txanotxoak jantzi behar izaten dituzte. Gizatiartze horren ondorioa? Txotxongilo, alfer eta traidore bihurtzen direla arrazarekiko, gizakiek baino okerrago entzuten eta usaintzen bukatzen dute eta. Hasso txakur horietako bat da.


Jabeari begira geratu nintzen. Gizaki heldua zen. Ez zirudien oso atsegina. Horretan, behintzat, Hassoren antza zeukan.


–Zuk ere jabe bat aurkitu duzula dirudi, ezta? –esan zuen Hassok, bere txilibitu-ahotsaz.


Barrenak nahastu zitzaizkidan.


Hauek ez dira nire jabeak, zaintzaileak baizik; eta erabat kontrolpean dauzkat.


–Eta zer izen jarri dizute, ba?


–Horrek ez du axola.


Hassok oina karrakatu zuen lurrean. Mespretxuaren seinale.


–Lehen bezain ahobero jarraitzen duzu. Bakarrik, orain askoz itsusiagoa zaudela. Alde batean belarri erdi geratzen zaizu, eta pare bat hortz falta zaizkizu.


–Borrokan galduak –erantzun nion, lehor.


–Borrokan? –trufatu zen Hasso–. Ez barregurarik eman! Norekin borrokan? Kloaketako arratoien aurka?


–Gutxienez nire aurkariek zuek bezalako hamarrek adina indar zeukaten, makilatxo-biltzaile mengelok!


–Bai, baina, hara, horietako makilatxo-biltzaile mengel batek Madeleine kendu zizun! Ala, ez al zara gogoratzen nigatik utzi zintuela? Zeri begira ote zegoen zu lako belatzar bati begia botatzeko? Ez dut ulertzen.


Bat-batean dena itzuli zen. Madeleine, bere zeta antzeko ilea eta bere belarri xarmantak. Eta, gero, Hasso nazkagarri hori tartean sartu eta nire kuttuna lapurtu. Lasai egon nahi nuen, baina ezin. Berriro ere bazetorren sentimendu hura. Hastera zihoan hura, berriz ere. Lasaitzen saiatu nintzen. Beranduegi, baina.


Une batez, Hasso begira geratu zitzaidan, begiak zabal-zabal. Gero, salto txiki bat eman eta orroka hasi zen, belarriak ere mindu egin zizkidan arte. Inoiz entzun dudan barrerik nazkagarriena zen.


–Txistu egiten du eta! Belarri erdia, bi hortz eta gainera, txistu! Ez naiz harritzen inork ondoan nahi ez izatea eta Madeleinek uztea!


Zenbat aldiz haserretu ote naiz ni neu txistu horiengatik. Asaldatuta, haserre edo pozik nagoenean gertatzen zait. Baina, txarrena, txakur inuzente hori niri barrezka!


Eta Fedek farfaila erantsi. Nigana makurtu zen.


–Zer, Xarmant? Zeri txistuka? Zerbait gertatu zaizu?


Hasso ia-ia atzeraka erori zen.

–Xarmant? Xarmant esan al du? Uaaaa! Horrelakorik bai ez dudala inoiz aditu! Belarri gabeko ipotx txistulariak Xarmant izena du! Txixa aterako zait! Hau barregura!


Denok ulertuko duzue une horretan pazientzia galtzea. Jainkoak ondo daki ez naizela txakur erasotzailea, baina une hartan begiak lausotu zitzaizkidan. Arrautza bigun kakarari horren gainera salto egin nuen bere ile orraztuan hortzak iltzatzeko.


Hasso berehala ohartu zen benetan nenbilena. Barreari bat-batean utzi, eta ospa egin zuen. Marmarka eta zaunkaka jarraitu nuen. Tamalez, denda ez zen oso handia. Eta bide erdian neuzkan zaintzaileak, Federen ama eta Hassoren jabea. Atzetik joateko leku eskasa, beraz. Auzia ezin, ba, ondoriorik gabe bukatu!


Hain gutxi garaturiko entzumenaren ondorioz, gizakiak ez ziren jabetu Hasso eta bion arteko hizketaldiaz. Nolatan, ba, ulertu, nire haserrea! Ez irain beroek, ez oihu beldurtiek, ezerk ez ninduen geldiarazi. Asmo bakarra neukan: Hassori lezioa ematea.


Harrapatzeko aukera handiak nituen. Uhalari lotuta zegoen, txakur gizarteratu mengel guztiak bezala.


Gainera, kale-txakur batek inoiz egingo ez lukeena egin zuen: korrika hasi, biribilean, jabearen inguruan. Seguruenik, jabeak lagunduko ziolakoan. Baina hark ez zuen halakorik pentsatu ere egin. Garrasi egiten zuen, zoroen pare, ea zer gertatzen zitzaion txakur ero hari. Nitaz ari zen. Ez ninduen mindu, baina; alderantziz, baizik. Txakur-esplotatzaile baten gustukoa izatea iraingarria izan daiteke ni bezalako kaletxakur benetako batentzat.


Hassoren lasterketa kontrolgabearen ondorioz, uhala jabearen oinen inguruan korapilatu zen, eta lokarririk gabe geratu zen. Hasso braust geratu zen. Eta espero nuen unea iritsi zen. Arrakasta-txistu batekin aurkari ikaratuaren gainera joan nintzen. Baina ez nuen kontuan izan gizakiak bi hanken gainean egoten direla, eta batzuetan orekari eusteko zailtasunak izaten dituztela. Batik bat, oinak txakurrentzako uhal batekin inguratuta dituztenean. Ondorioz, aparatu beltz arraro batek eskuetatik hegan egin zuen gelaren beste muturreraino. Mila zati egin zen.


Gutxigatik ez zuen Hassoren jabeak nire gainean lur hartu. Zorionez, kale-txakurra naizenez, erreflexu onak dauzkat. Alboko jauzi dotore bati esker salbatu nintzen. Hassok ez zuen zorte bera izan. Egon ere, oraindik uhalari lotua zegoen. Erorian, jabearen oinak ere gorantz joan zirenez, Hassoren lepoari tira egin zioten. Hassok ere hegan egin zuen, nahiko salto handia, txakur gizarteratu mengela dela kontuan hartuta. Itolarri-oihu arrotz bat bota zuen. Musika zoragarria nire belarrientzat!


Erorketa ezin, ba, minik gabea izan gizakiarentzat. Baina ez zen etzanda eta aieneka geratu, espezie horiekin gertatu ohi den modura. Ez zen larritu, ez minberatutako gorputzaz, ezta erdi itotako txakurraz ere. Eskuetatik erori zitzaion gauza beltz arraro harentzako begirik baino ez zeukan. Gelan zehar irristatu zen, lau hankan, oinak oraindik lotuta eta Hasso atzetik tatarrez zeramala.

OEBPS/Images/halftitle-image.jpg
%tfa&ix:s:

LAU LAGUN ETA ERD|

Ipotx zelatarien
kasua

giltza





OEBPS/Images/f0007-01.jpg





OEBPS/Images/f0022-01.jpg







OEBPS/Images/cover.jpg
LAU LAGUN ETA ERDI

ETA...








OEBPS/Images/f0017-01.jpg









OEBPS/Images/title-image.jpg
Joachim Friedrich

Ipotx zelatarien
kasua

giltza





